
Moliyaviy globallashuv sharoitida mamlakatning xalqaro moliya tizimiga 

integratsiyalashuvni kuchaytirishda milliy iqtisodiyotdagi sanoat ishlab chiqarishining 

rivojlanishi va eksport salohiyati, mahsulotlarning jahon bozorlaridagi raqobatbardoshlik 

darajasi, moliyaviy institutlarning xalqaro moliya bozorlaridagi ishtiroki, mamlakatning 

xalqaro moliya institutlari bilan hamkorlik aloqalari va xalqaro integratsion jarayonlardagi 

faol ishtiroki kabi masalalar muhim rol oʻynaydi. Shu boisdan mamlakatimizda milliy 

iqtisodiyotning jahon iqtisodiy tizimi integratsiyasiga qoʻshilib borishini ta‟minlash, yuqori 

ilmiy sig„imli mahsulotlar ishlab chiqarishga moʻljallangan loyihalarni amalga oshirishga 

xorijiy kapitalni keng jalb etish orqali mamlakatning eksport salohiyatini oshirish, 

investitsiya siyosatini takomillashtirish orqali xorijiy investitsiyalarni jalb qilishga qulay 

shart-sharoit yaratish, milliy iqtisodiyotdagi istiqbolli loyihalarni moliyalashtirishda 

xalqaro moliya institutlari bilan hamkorlik aloqalarini kuchaytirish hamda tashqi iqtisodiy 

faoliyat infratuzilmasini yanada rivojlantirishga qaratilgan islohotlar izchillik bilan amalga 

oshirilmoqda. 

Hozirgi davrda mamlakatimizning tashqi iqtisodiy faoliyatidagi asosiy strategiyasi 

import oʻrnini bosuvchi ishlab chiqarishni tashkil qilish bilan birga eksportga 

yoʻnaltirilgan mahsulot ishlab chiqarishni rivojlantirish va oʻzining jahon bozoridagi 

raqobatbardoshligini kuchaytirishdan iborat. 

Oʻzbekiston Respublikasini yanada rivojlantirish boʻyicha Taraqqiyot strategiyasida 

“eksport faoliyatini liberallashtirish va soddalashtirish, eksport tarkibini va geografiyasini 

diversifikatsiya qilish, iqtisodiyot tarmoqlari va hududlarning eksport salohiyatini 

kengaytirish va safarbar etish”1 alohida ustuvor vazifalar sifatida belgilab berilgan. Mazkur 

vazifalarning samarali bajarilishi mamlakatimizdagi ishbilarmonlik muhitining yanada 

yaxshilanishini, korxonalar ishlab chiqarishiga xorijdan zamonaviy texnika-

texnologiyalarni jalb etishni faollashtirishni taqozo etadi, bu esa oʻz navbatida mahsulotlar 

eksportini koʻpayishiga, umuman olganda eksport salohiyatini oshirishga qaratilgan chora-

tadbirlarni faol tarzda amaliyotga joriy etishga boʻlgan talabni kuchaytiradi. 

Xalqaro moliya tizimi – xalqaro moliyaviy resurslar majmuini va ularning 

harakatlanishini ifodalovchi tushuncha hisoblanadi. Xalqaro moliya munosabatlari 

muayyan maqsadlarni amalga oshirish uchun xalqaro darajada shakllantirilgan moliyaviy 

resurslarni taqsimlash va ulardan foydalanish jarayonidagi iqtisodiy munosabatlarni 

ifodalaydi. Xalqaro moliya munosabatlari oʻziga xalqaro valyuta munosabatlari, xalqaro 

kredit munosabatlari, xalqaro investitsiya munosabatlari, xalqaro savdo munosabatlari, 

                                                           
1
 Oʼzbekiston Respublikasi Prezidentining « 2022 — 2026-yillarga mo‘ljallangan yangi o‘zbekistonning taraqqiyot 

strategiyasi to‘g‘risida »gi Farmoni. Qonunchilik ma’lumotlari milliy bazasi, 29.01.2022-y., 06/22/60/0082-son 

xalqaro soliq munosabatlari, xalqaro lizing munosabatlari, mamlakatlar toʻlov balansini 

boshqarish, xalqaro moliya tashkilotlari bilan aloqalar kabi munosabatlarni qamrab oladi. 

Globallashuv jarayoni – jahon savdosining oʻsishi, ishlab chiqarishning ixtisoslashuvi va 

kengayishi, kapitalning xalqaro oqimini rivojlanishi, xizmatlar va mahsulotlarning xalqaro 

harakati xalqaro moliyaning rivojlanishiga zamin yaratdi. Shuningdek, mazkur holat jahon 

moliya bozorlarining, xalqaro moliyaviy korporatsiyalarning yuzaga kelishiga, davlatlararo 

moliyaviy munosabatlarning va xalqaro moliyaviy faoliyatning boshqa jihatlarini 

murakkablashuviga olib keldi. 

Xalqaro moliya tizimi doimiy oʻzgaruvchan xalqaro pul tizimlarining holati va 

rivojlanishini, alohida mamlakatlar toʻlov balansining oʻzgarishini, xalqaro moliya 

bozorlari, xalqaro moliyaviy korporatsiyalar, xalqaro bank va investitsion faoliyatni 

namoyon etadi. Xalqaro moliya tizimining asosiy ishtirokchilari boʻlib quyidagilar 

hisoblanadi: banklar, transmilliy korporatsiyalar, portfel investorlar va xalqaro rasmiy 

qarzdorlar. Xalqaro moliyaviy operatsiyalar alohida mamlakatlarning moliya tizimiga jiddiy 

ta‟sir koʻrsatuvchi kuch hisoblanadi. 

Xalqaro moliya tizimi oʻzida obyektiv asosga ega boʻlgan moliyaviy munosabatlarni 

ifodalaydi. Xalqaro moliya tizimidagi munosabatlarning moddiy asosi boʻlib mamlakatlar 

oʻrtasida amalga oshiriladigan xalqaro moliyaviy oqimlar, jumladan, pul oqimlari – import 

qilingan mahsulot va xizmatlarning toʻlovlari hamda mahsulot va xizmatlar eksportidan 

kelgan valyuta tushumlari, ushbu oqimlar xoʻjalik yurituvchi subyektlar moliyasini 

ifodalashi mumkin, lekin ular turli mamlakatlarga tegishli boʻladi, shu boisdan mamlakatlar 

oʻrtasidagi pul oqimlari harakatini namoyon etadi. Shuningdek, kredit mablag„lari oqimi 

ham ikki tomonlama boʻlib hisoblanadi, bir tomondan qarzning berilishi boʻlsa boshqa 

tomondan esa, uning qaytarilishi va foizlarning toʻlanishi namoyon boʻladi. Shunday qilib, 

mazkur oqimlar asosida moliyaviy resurslarning mamlakatlar oʻrtasidagi harakati yuzaga 

keladi. Ularning taqsimlanishi bir tomondan valyuta kurslari asosida ikkinchi tomondan 

esa, bojxona tariflari asosida boshqariladi. 

Moliyaviy resurslar xalqaro moliya tashkilotlari va institutlari faoliyati jarayonida 

shakllanadi va foydalaniladi. Mazkur institutlar va tashkilotlar davlatlararo tuzilmaga ega 

boʻlib muayyan funksiyalarni bajaradi. Ularning moliyaviy ta‟minoti umumlashgan 

(masalan, BMT byudjeti) yoki maqsadli (aniq dasturlar va tadbirlar uchun moʻljallangan) 

fondlar orqali amalga oshiriladi. 

Xalqaro moliya  tizimi turli xildagi jihatlarni oʻziga qamrab oladi. Bularga: 

– iqtisodiy kategoriya sifatida – moliyaviy resurslarning fondlari boʻlib, xalqaro 

iqtisodiy munosabatlarni rivojlantirish asosida tashkil etilgan hamda xalqaro ahamiyatga 

ega boʻlgan umumiy ehtiyojlarni qondirish va jahon darajasida ijtimoiy takror ishlab 

chiqarishning rentabelligini va uzluksizligini ta‟minlash uchun foydalaniladi; 

– institutsional jihatdan – bu banklar, valyuta va fond birjalari, xalqaro moliya 

institutlari, mintaqaviy moliya-kredit tashkilotlari, xalqaro va mintaqaviy iqtisodiy 

tashkilotlar va birlashmalar majmui boʻlib ular orqali jahon moliyaviy oqimlarining harakati 

amalga oshiriladi; 

– iqtisodiy munosabat sifatida – bu, jahon bozorida kapital, xizmatlar, tovarlar 

harakati vaqtida milliy mahsulotlarning qayta taqsimlanishi jarayonida yuzaga keluvchi pul 

koʻrinishidagi munosabat. Davlatlararo va transmilliy moliya-kredit munosabatlarini oʻz 

ichiga oladi va ularda xorijiy elementlar ishtirokini ifodalaydi. 

Xalqaro moliya tizimidagi moliyaviy munosabatlarning shakllanishi va 

rivojlanishining asosiy omillari quyidagilardan iborat: 

1. Jahon bozorlarining vujudga kelishi, ayniqsa tovar bozorlari; 

2. Xalqaro mehnat taqsimoti; 

3. Iqtisodiy aloqalarning baynalmilallashuvi va globallashuvi; 

4. Iqtisodiy va ijtimoiy sohalarda integratsiya jarayonlarining kuchayishi; 

5. Ilmiy-texnika taraqqiyoti; 

6. Jahon iqtisodiyotida global muammolarning keskinlashuvi. 

Xalqaro moliya jahon xoʻjaligining aniqlovchi tizimlaridan biri hisoblanib, milliy va 

jahon iqtisodiyotiga aniqlovchi ta‟sir koʻrsatadi. 

 

 
1-rasm.  Xalqaro moliya munosabatlari va xalqaro qayta ishlab chiqarish 

jarayonlarining oʻzaro bog‘liqligi2 
 

Xalqaro moliya yaxlit tizim sifatida faoliyat koʻrsatadi va uning elementlariga 

quyidagilar kiradi: Jahon valyuta tizimi – milliy va zaxira valyutalar, xalqaro jamoaviy 

valyutalar, oʻzaro konvertirlash shartlari, valyuta pariteti, valyuta kursi, valyuta kurslarini 

tartibga solishning milliy va xalqaro mexanizmlaridan tashkil topgan; 

– Xalqaro hisob-kitoblar – moliyaviy instrumentlar, ishlab chiqarish omillari, tovarlar 

harakati, shuningdek, xalqaro hisob-kitoblar bilan bog„liq barcha operatsiyalarni aks 

ettiruvchi toʻlov balansiga xizmat qiladi; 

                                                           
2
 Ataniyazov J.X. Alimardonov E.D. Xalqaro moliya munosabatlari. Darslik. Oʻzbekiston faylasuflari milliy nashriyoti. T.: 

2014 y. 

– Xalqaro moliya bozorlari va muayyan moliyaviy instrumentlar savdosi 

mexanizmlari  – valyuta, kredit, qimmatli qog„ozlar; 

– Xalqaro soliqqa tortish – pul mablag„lari fondlarini shakllantirish metodi sifatida; 

Jahon iqtisodiyotining tizim sifatidagi faoliyati tovarlar, xizmatlar va ishlab chiqarish 

omillarining harakati bilan bog„liq. Ushbu bog„liqlik asosida xalqaro moliya munosabatlari 

yuzaga keladi. 

 

  


